
METSTÓRUR STUÐUL FRÁ TEAM RYNKEBY
Innkomna peningaupphæddin í ár er 1.330.000 kr. Peningurin, sum Team Rynkeby Før­
oyar savnaði inn í sambandi við túrin til París í ár, varð handaður forkvinnuni í Krabba­
meinsfelagnum, Duritu Tausen, á samkomu í Aulini í Finsen í dag. Tá Team Rynkeby á 
sinni byrjaði varð stuðulin einans latin børnum við krabbameini og familjum teirra. Hetta 
er nú broytt soleiðis, at Team Rynkeby letur stuðul til børn við hættisligum sjúkum og 
familjur teirra, og sostatt eisini til børn við til dømis lungna- og hjartasjúkum.

Jens Christian 
Johannessen, Klaksvík 
vanliga nevndir Lill 
andaðist í heiminum 15. 
september 76 ára gamal.

Anna Maria Fosaa, 
Tórshavn, andaðist á 
Landssjúkrahúsinum 
hósdagin 13. september, 
63 ára gomul.

Valdemar Lützen, Tórs­
havn andaðist í heim­
inum sunnudagin 9. 
september, 85 ára gamal.

Hans Andreas Jac­
obsen, Klakasvík, 
vanliga nevndur Dia 
á Syðradali, andaðist 
á sambýlinum við 

Bøgøtu, mikumorgunin 
84 ára gamal.
 
Jonleivur Johannesen, 
Leirvík, andaðist á 
Landssjúkrahúsinum, 
mikudagin 12. septem­
ber, 81 ára gamal.

Ruth Johannesen, 
Tórshavn andaðist á 
Landssjúkrahúsinum 
sunnudagin 9. septem­
ber, 74 ára gomul.

Hjørdis Huusgaard, 
Tórshavn, ættað úr 
Húsavík andaðist á Ellis­
heiminum sunndagin 9. 
september, 93 ára gomul.

John Petersen, Tórs­
havn, ættaður úr 
Skopun, andaðist í 
Turkalandi mikudagin 
12. sept. 70 ára gamal.

Leivur Steintún, úr 
Sørvági, andaðist á 
Landssjúkrahúsinum 
mánadagin 10. sep­
tember, 81 ára gamal.

ANDLÁT

M. A. Jacobsensvirðislønin 60 ár í ár
Mads Andreas Jacobsen – 
ella betur kendur sum M. 
A. Jacobsen, varð føddur 17. 
september 1891 í Havn, og 
hann doyði 31. mai í 1944. Tað 
er eftir honum, at mentanar­
virðislønirnar hjá Tórshavn­
ar kommunu eru uppkallað­
ar.

Hann var rithøvundur, 
politikari, lærari og bóka­
vørður. Eftir preliminer­
skúlan í Havn í 1907, fór 
hann til Keypmannahavnar 
at ganga á studentaskúla. 
Hann tók studentsprógv 
í 1910. Í nøkur ár læs hann 
síðan matematik, alisfrøði, 
evnafrøði og astronomi, men 
hann gjørdi seg ikki lidnan 
við lesnaðin. Frá 1914 til 1919 
var hann lærari í realskúl­

anum og á Føroya Lærara­
skúla.  Í 1919 bleiv hann út­
valdur av Føroya Løgtingi til 
at seta á stovn eitt føroyskt 
bókasavn. Hann fór til Dan­
markar at nema sær útbúgv­
ing til tað endamálið, og í 1921 
varð hann settur í starv sum 
bókavørður á Færø Amts­

bibliotek, sum seinni fekk 
navnið Føroya Landsbóka­
savn, og har arbeiddi hann 
til hann andaðist í 1944.

Hann gjørdist formaður 
fyri Føroya Fornimmissavn 
í 1920. Hann var formaður í 
Varðanum frá 1918-34, nøkur 
ár saman við Richard Long. 
Hann skrivaði nakrar stutt­
søgur og nakrar yrkingar, 
men tað mesta av tí hann 
skrivaði var yrkisbókmentir 
og vísindalig verk. Hann 
skrivaði m. a. bøkur til und­
irvísingarnýtslu og tók sær 
eisini av at ritstjórna og 
at útgeva bøkur ið onnur 
høvdu skrivað.

Mentanarvirðisløn M. A. 
Jacobsens hevur verið latin 
í 60 ár – síðani 1958. Tað er 

virðisløn, ið Tórshavnar 
Býráð letur á hvørjum ári.
Mentanarvirðisløn M. 
A. Jacobsens eitur eftir 
honum. Tórshavnar býr­
áð valdi at heiðra minni um 
M.A. Jacobsen við at heiðra 
einum ella fleiri føroysk­
um rithøvundum hvørt ár á 
føðingardegi hansara. 

Virðislønin var í fyrstani 
bert givin til ein ella tveir 
rithøvundar, men í 1969 var 
virðislønin býtt upp í tveir 
partar, ein virðisløn (ella 
fleiri) skuldi latast fyri fagr­
ar bókmentir, og ein (ella 
fleiri) skuldi gevast fyri yrk­
isbókmentir. Í 1983 legðist ein 
bólkur afturat, sum verður 
nevndur "Annað mentunar­
ligt avrik".

Minningarorð um 
John Petersen, Skopun
Á middegi í dag frætti eg, at 
John var deyður 70 ára gam­
al. 

Tað eru ikki nógvir dagar 
síðan man læs, at John var 
eitt álit í fyritøkuni, serliga 
í smiðjuni, jú eingin veit á 
morgni at siga.

John Petersen var sonur 
Karl Petersen, ættaður úr 
Famjin og Oliviu, sum var úr 
Skopun.

John fór, sum aðrir 
dreingir, til skips 14 ára gam­
al við Magnus Heinason. 
Seinni fór hann á smiðjulæru 
á Skála, tað hevur ofta verið 
nevnt, at hann var tiltikin 
arbeiðsmaður og góður jarn­
smiðjur.

John var giftur við Ragn­
hild, nevnd Gugga, úr Sør­
vági og fingu tey børnini 
Karl Andrias, Steinolv, Sidsel, 
Elisabeth og Kari Ann.

John og Gugga búðu eitt 
tíðarskeið í Ísland, á Norð­
fjørðinum, har hann arbeiddi 
í smiðju.

Seinni kom hann heim 
og fór á maskinskúla. Hann 
sigldi eina tíð við “Vestur­
varða”, sum maskinmeistari.

Tað var um hesa tíðina, 
at John og bróður hansara 
Kristian Arnfinn tóku yvir 
hjá pápanum og J&K Peter­
sen-navnið sló seg fast.  Síðan 
kann sigast um, um fyri­

tøkuna, at hon svingaði seg 
til eina av teimum stórstu í 
landinum. Tað má vera ser­
liga hart hjá Steinolvi, sum 
er uppvaksin í J&K, at pápin 
ikki er meira, tað má vera eitt 
stórt tómrúm.

Í 75 kom eg at kenna John 
og Guggu, hetta var tíðin við 
“Kristus er svarið”, tá var 
John ein av teimum leiðandi, 
tað vóru nógvar løtur uppi á 
“Toppi”, og kenni eg John frá 
tín vinklinum. Tað var ein 
sera góð tíð og eitt gott sam­
anhald, tí eingin verður svik­
in, sum setur sítt álit á Harr­
an Jesus, hann svíkur ikki.

Í 2007 gjørdi fyritøkan 
útstykkingina her í Skopun, 
teir gjørdu tað møguligt, at 

hon varð gjørd, tað var mest 
Steinolvur, sum stóð fyri. 
Tað er eitt sera gott arbeiði, 
sum leir løgdu úr hondum. 
M. A. Hansen var eftirlit og 
John var onkuntíð sjálvur í 
rokanum, tað var ein maður 
sum ikki bakkaði fyri at taka 
fatt.

Jú, tað hevur verið ferð 
á, bæði fyritøkuni og John, 
sum hevur mynda J&K Pet­
ersen, saman við soninum og 
konuni, onnur komu seinni 
við.

John Petersen sat í bygd­
arráðnum í Skopun frá 76-88, 
har fekk eg høvi at arbeiða 
saman við honum. Um eg 
sigi, at vit altíð vóru samd­
ir, so lúgvi eg, tú visti altíð 

hvat John vildi ella meinti, 
jú, ein maður við kraftigum 
meiningum og eitt arbeiðs­
grev.

Í seinnu helvt av 80’unum 
varð John valdur í løgtingið 
fyri Fólkaflokkin, har var 
hann sera virkin, hann bakk­
aði ikki fyri at siga sína hjart­
ans meinig, hann bleiv eisini 
landsstýrismaður í Fiski­
vinnumálum. Jú, í sannheit 
ein sera virkin maður.

John og Gugga møttu eis­
ini brotasjógvin í lívinum, tá 
tey mistu elsta sonin Karl 
Andrias, sum fall í bjørgu­
num. Tað var hart fyri fam­
iljuna, eingin ivi um tað, lívið 
er mangan hart og náðileyst.

Nú John júst var blivin 
sjeyti og hevur helst hugsað 
sum so, at best var at trappa 
niður og for til Turkalands, 
at taka sær av løttum, har 
tey áttu hús, vóru boð eftir 
honum, dagarnir her á fold 
vóru lidnir.

Góða Gugga og børnini, 
saknurin er stórur og tóm­
rúmið er stórt eftir ein so 
virknan mann sum John.

Má Harrin Jesus signa 
tykkum í sorgini.

Gerhard Lognberg

NØVN Send hugskot, myndir, greinar 
ella annað til novn@sos.fo

Aslaug Joensen og Karl Danielsen, 
Heiðarnar, fingu 5. september ein son. Hann 
vigaði 3530 gr. og var 52 cm langur

